Teny mitondra fanantenana ...
Inona no mitranga aorian’ny fahafatesana?

Isaky ny misy fandevenana dia mahatsiaro isika fa mety maty. Ny fahafatesana dia manainga fanontaniana maro: Aiza no misy ireo olon-tiako ankehitriny? Mainkaiza ny olona rehefa maty? Fa ny fanontaniana izay apetraky ny olon-drehetra dia ny hoe: Ho aiza aho aorian’ny fahafatesako?

Ireo fivavahana samihafa izay misy eto ambonin’ny tany dia manome valiny isan-karazany. Ny sasany milaza fa ho any an-danitra ianao raha tsara fanahy, ary ho any amin’ny afobe raha ratsy fanahy. Ny hafa milaza fa hiverina eto an-tany ianao fa ao anatin’ny vatana hafa (réincarnation). Misy koa ireo mihevitra fa ny fahafatesana dia tahaka ny torimaso, ka ny zanak’Andriamanitra dia hifoha indray rehefa ho avy i Jesosy. Ireo izay tsy mino an’Andriamanitra dia milaza fa ny fahafatesana dia torimaso mandrakizay.
Inona no nahariana antsika?

Hoenti-mamaly izany fanontaniana izany dia ilaintsika aloha ny mamantatra raha toa ka fanahy tsy mety maty ao anatin’ny vatana mety maty no nahariana antsika. Raha izany no izy, dia midika izany fa aorian’ny fahafatesan’ny vatana mety maty dia mbola manohy ny fiainany amin’ny endriny hafa ny fanahy. Izany fomba fijerin’ireo izay mino fa isika dia mandeha avy hatrany an-danitra, na any amin’ny afobe, na any amin’ny afo fandiovana, na miaina ao anatin’ny vatana hafa.
Misy fomba fijery hafa kosa izay manambara fa ny olombelona dia nofo izay nomen’Andriamanitra fofon’aina, ka rehefa maty izy dia miala io fofon’aina io, tahaka ny jiro izay maty ka miala ny fahazavany. Izany no foto-kevitr’ireo izay mino fa ny fahafatesana dia torimaso na mandalo ihany, na mandrakizay.
Inona no marina? Mba ahafantarana ny valiny dia andeha hojerentsika ny fomba naharian’Andriamanitra antsika. Toy izao no anambaran’ny Baiboly ny fomba naharian’Andriamanitra ny olombelona voalohany: “Ary vovo-tany no namoronan'i Jehovah Andriamanitra ny olona, ary nofofoniny fofonaina mahavelona ny vavorony; dia tonga olombelona izy.”.
 Maro ireo mihevitra fa ny fanahy sy ny vatana dia singa roa samy mahaleo tena. Kanefa ny Baiboly dia milaza fa   ny fanahy sy ny vatana (vovo-tany) no mitambatra ka mandrafitra ny olombelona. Toy izao ny fimirana maneho izany:
Vatana + Fofon’aina = Olombelona

Raha toa ka afaka misaraka ny vatana sy ny fanahy dia ho azo heverina ihany koa fa afaka miaina irery ny fanahy. Fa raha tsy afa-misaraka ny vatana sy ny fanahy dia tsy ho afa-miaina ivelan’ny vatana ny fanahy. Arak’izany, rehefa maty ny vatana, dia maty koa ny fanahy. Araka ny voalazan’ny Baiboly dia izany tokoa no zava-mitranga: “ny fanahy izay manota no ho faty.”.
 Rehefa maty ny olona dia rava ny fitambaran’ny vatana sy ny fofon’aina. Miala amin’ny vatana ny fofon’aina: “ka ny vovoka dia hiverina amin'ny tany ho toy ny teo, fa ny fanahy kosa hiverina amin'Andriamanitra, Izay nanome iny.”

Midika ve izany fa ilay fanahy izay miverina amin’Andriamanitra dia manana fahatsiarovan-tsaina? Tsia. Ny Baiboly dia milaza fa “Fa fantatry ny velona fa ho faty izy; fa ny maty kosa tsy mba mahalala na inona na inona, ary tsy manana valim-pitia intsony izy; fa hadino ny fahatsiarovana azy.”

Ny fiainana aorian’ny fahafatesana
Koa satria tsy mahalala na inona na inona ny maty, moa ve manana fanantenana ny amin’ny fiainana aorian’ny fahafatesana isika? 

Manana fanantenana tokoa isika! Ny Baiboly dia milaza amintsika fa “toy izao no nitiavan'Andriamanitra izao tontolo izao: nomeny ny Zanani-lahy Tokana, mba tsy ho very izay rehetra mino Azy, fa hanana fiainana mandrakizay.”

Tsotra dia tsotra ny dingana arahina! Ny hany ilaintsika mba hahazoantsika ny fiainana mandrakizay dia ny mino an’i Jesosy sy mametraka ny fitokisantsika Aminy. Hoy i Jaona, ilay iray tamin’ireo mpianatr’i Jesosy: “Izay manana ny Zanaka no manana ny fiainana.”

Ny Baiboly dia manamafy  hatrany fa rehefa hiverina i Jesosy dia hanangana indray ireo izay nino azy nandritra ny taon-jato nifandimby. “Fa ny tenan'ny Tompo no hidina avy any an-danitra amin'ny fiantsoana sy ny feon'ny arikanjely ary ny trompetran'Andriamanitra, ka izay maty ao amin'i Kristy no hitsangana aloha.”
 Arak’izany, rehefa hiverina eto an-tany i Jesosy, ny zavatra hiseho voalohany dia hitsangana amin’ny maty ireo mpanara-dia Azy rehetra.

Dia mbola manampy izany ny Baiboly, manao hoe: “ary rehefa afaka izany, dia isika izay velona ka mbola mitoetra no hakarina hiaraka aminy ho eny amin'ny rahona hitsena ny Tompo any amin'ny habakabaka; dia ho any amin'ny Tompo mandrakariva isika.”
 Moa tsy kanto loatra ve izany fanantenana izany?
Inona ary izany no hanjo ireo namanao sy olon-tianao rehefa maty izy? Ho aiza ianao aorian’ny fahafatesanao? Tsotra ny valiny: matory, tsy mahalala na inona na inona, miandry ny fiverenan’i Jesosy. Ny Baiboly dia manambara fa amin’izay fotoana izay dia “izay maty ao amin'i Kristy no hitsangana aloha.”

Ny tena fanontaniana lehibe dia izao: Moa ve mahafantatra an’i Jesosy tahaka ny fahafantarana sakaiza ianao? Raha mbola tsy noraisinao ho sakaiza Izy, nahoana raha atomboka izao ny fandraisanao Azy?
*
*
*

AZA MATAHOTRA NY FAHAFATESANA

Isika rehetra dia matahotra ny ho faty avokoa. Ara-dalàna izany. Soa ihany fa manoro làlana antsika hialana amin’ny fahafatesana ny Baiboly. I Jesosy dia nandresy ny fahafatesana tamin’ny nahafatesany teo amin’ny hazo fijaliana sy ny nitsanganany tamin’ny maty. Ankehitriny dia manolotra fanantenana ho an’ny olombelona rehetra Izy ny amin’ny fiainana tsy manam-pahataperana aorian’ny fahafatesana. Ny fanontaniana mipetraka dia hoe: ahoana no atao mba ahazoana ny fiainana mandrakizay?
Ny valin-teny omen’ny Baiboly dia tsotra: “Izay manana ny Zanaka (Jesosy) no manana ny fiainana.”. Arak’izany dia Jesosy no loharanon’ny fiainana mandrakizay, ary amin’ny alalan’ny finoana Azy no ahazoana izany fiainana mandrakizay izany.

Tsy ampy anefa ny mino fotsiny ny fisian’i Jesosy. Ny ilaina dia ny manankina Aminy ny fiainana manontolo. Ary sarotra ny manatanteraka izany rehefa manoloana ny fahafatesana. Kanefa eo am-piatrehana ny fahafatesana indrindra isika no mila mino fa misy ny fiainana aorian’ny fahafatesana izay atolotr’i Jesosy antsika.
Nahoana moa raha atombokao anio ny fanankinanao ny fiainanao amin’i Jesosy?

*
*
*

Efa noheverinao ve fa mety hanova tokoa ny fiainana ny fandinihana ny Baiboly isan’andro? Mety hahitanao fahasambarana sy fiadanam-po ary fahombiazana kokoa ny fanaovanao izany.

Nahoana moa raha andramana?

Hahafahanao manaraka maimaim-poana fianarana Baiboly, na hahazoanao lisitr’ireo tolotra hafa dia antsoy ny:

454 7467/ 467 03292 na manorata amin’ny:

La Voix de l’Espérance, BP 18, Rose Hill

Email: voixde.lesperance@yahoo.com
Adiresy hafa:

Anarana:_____________________________ Tel.:_____________________________

*
*
*

Maniry hisoratra anarana amin’ny fianarana Baiboly amin’ny alalan’ny taratasy ifandefasana aho:

Anarana sy Fanampiny: .................................................................................................................

Adiresy: .................................................................................................................

Tel.: .................................................................................................................

Mailaka: .................................................................................................................

Ity tapakila ity dia alefaso amin’ity adiresy manaraka ity:

La Voix de l’Espérance, BP 18, Rose Hill

Na amin’ny:

Mailaka: voixde.lesperance@yahoo.com
*
*
*

Fanilon'ny tongotro Sy fanazavana ny lalako ny teninao.

Salamo 119:105

*
*
*

� Genesisy 2:7


� Ezekiela 18:4


� Mpitoriteny 12:7


� Mpitoriteny 9:5


� Jaona 3:16


� 1 Jaona 5:12


� 1 Tesaloniana 4:16


� 1 Tesaloniana 4:17


� 1 Tesaloniana 4:16





